
ABSTRACT 

 

Forest degradation is frequently associated with indigenous peoples, 

especially those living in the fringe or within the forest reserves, when the 

traditional farming system they inherited from generations use ineffective 

methods and negatively affect forest resources. Therefore, understanding 

the role of indigenous people in helping and mitigating the effects of 

deforestation is vital. Importantly, this study was undertaken to (1) 

examine the types of traditional farming systems practised by indigenous 

people in Gana-Lingkabau Forest Reserve, and (2) identify the role of 

indigenous peoples in reducing deforestation. Ten villages were involved 

in this study, which reallocated outside of the Gana-Lingkabau Forest 

Reserve, Kota Marudu, Sabah. Triangulation methods including face-face 

interviews, survey using questionnaire and field observations were 

performed. The findings of the study found that the majority of 

households residing in this area were involved in traditional farming 

systems, predominantly integrated farming, agroforestry, and 

homegarden. The findings also revealed that most households stated that 

they play a significant role in agroforestry, reducing forest fires, shifting 

cultivation, and were involved in rotation and integrated farming. 

Therefore, based on the work conducted in this study, it can be concluded 

that the role and involvement of indigenous people in the traditional 

farming system combined with forestry management, can help reduce the 

effects of deforestation, while enhancing their role in jointly managing 

forest resources. 

 

 Keywords: Traditional farming system, forest degradation, forest 

management, role, indigenous people, Sabah 
 

 

 

ABSTRAK 

  

Degradasi hutan seringkali dikaitkan dengan Orang Asal terutamanya 

yang tinggal di pinggir atau di dalam hutan simpan, apabila sistem 

pertanian tradisional yang mereka warisi daripada turun-menurun 

menggunakan kaedah yang kurang efektif dan memberi kesan negatif 

kepada sumber hutan. Oleh yang sedemikian, kefahaman tentang peranan 

Orang Asal dalam membantu dan mengurangkan kesan degradasi hutan 

adalah sangat penting. Secara khususnya, kajian ini telah dijalankan 

untuk: (1) mengkaji jenis sistem pertanian tradisional yang diamalkan 

oleh Orang Asal di Hutan Simpan Gana-Lingkabau, dan (2) 

mengenalpasti peranan Orang Asal dalam mengurangkan degradasi 

hutan. Sebanyak 10 buah kampung telah terlibat dalam kajian ini, di 

mana kampung-kampung ini telah ditempatkan semula di luar kawasan 

Hutan Simpan Gana-Lingkabau, Kota Marudu, Sabah. Kaedah trangulasi 

termasuk pendekatan temubual secara bersemuka, survei menggunakan 

borang soal selidik dan pemerhatian lapangan telah dilakukan. Hasil 

daripada kajian ini mendapati bahawa majoriti isi rumah yang tinggal di 

kawasan ini terlibat dalam sistem pertanian tradisional, sebahagian 

besarnya penanaman jenis tanaman selingan, perhutani (perhutanan-tani), 

dan tanaman di sekitar kawasan rumah. Kajian ini juga mendedahkan 

bahawa kebanyakan isi rumah menyatakan mereka memainkan peranan 

yang penting dalam penanaman perhutani, mengurangkan kebakaran 

hutan, dan pertanian pindah serta terlibat dalam penanaman giliran dan 

tanaman selingan. Oleh yang sedemikian, berdasarkan kepada hasil 

dapatan daripada kajian ini, ia boleh disimpulkan bahawa peranan dan 

penglibatan Orang Asal dalam sistem pertanian tradisional yang 

digabungkan dengan pengurusan perhutanan, dapat membantu 

mengurangkan kesan degradasi hutan, disamping itu dapat meningkatkan 

peranan mereka dalam bersama-sama menguruskan sumber hutan. 

  

Kata kunci: Sistem pertanian tradisional, degradasi hutan, pengurusan 

perhutanan, peranan, Orang Asal, Sabah  

  

 

 

Pengenalan 

  

Degradasi hutan terjadi apabila sesuatu kawasan hutan diterokai, diganggu, 

atau di tukarkan kepada jenis guna tanah yang lain seperti kawasan pertanian, 

penempatan penduduk dan pembangunan infrastruktur. Secara amnya, 

degradasi hutan didefinisikan sebagai pengurangan terhadap kapasiti hutan 

untuk mengeluarkan hasil produk dan perkhidmatan ekosistem (ASEAN, 

2017). Persepsi mengenai degradasi hutan adalah berbeza-beza dan terdapat 

pelbagai kriteria dan indikator yang boleh digunakan untuk menilai kesan 

degradasi hutan, termasuklah; produktiviti, kepelbagaian biologi, gangguan 

yang luar biasa, simpanan karbon, dan fungsi perlindungan (Thompson et al., 

2013). Vásquez-Grandon et al. (2018) juga menegaskan bahawa degradasi 

hutan juga memberi kesan kepada struktur, komposisi dan regenerasi hutan. 

 

Secara amnya, degradasi hutan yang berlaku di Malaysia adalah 

disebabkan oleh penebangan hutan secara berleluasa (Michinaka, 2018), 

penukaran tanah hutan kepada pertanian atau perladangan (Gaveau et al., 

2018; Hamdan et al., 2016; Jabatan Perhutanan Sabah, 2017; The Star, 2015), 

kebakaran hutan (Jabatan Perhutanan Sabah, 2015; Kamlun et al., 2016; The 

Star, 2015), dan amalan pertanian yang kurang efektif (Razali et al., 2018; 

Yong et al., 2014). Kajian terkini juga menunjukkan degradasi hutan juga 

boleh berlaku disebabkan amalan pertanian tradisional yang kurang efektif 

seperti amalan tebang dan bakar (slash and burn) dan pencerobohan tanah 

hutan secara haram (Hamunyela et al., 2020; Kanianska, 2016; Saturday, 

2018). Di Indonesia contohnya, aktiviti pertanian secara kecil-kecilan yang 

dilakukan oleh petani menduduki tangga ke-3 dan menyumbang 15% kepada 

degradasi hutan selain daripada perladangan kelapa sawit (23%) dan 

pembukaan kawasan belukar (20%) (Austin et al., 2019). Manakala di Sabah, 

degradasi hutan biasanya berlaku disebabkan oleh pembalakan yang tidak 

terkawal, kebakaran hutan, dan pencerobohan kawasan hutan dengan aktiviti 

pertanian (The Star, 2015). 

Pertanian tradisional khususnya, dikatakan memberi banyak impak yang 

negatif kepada hutan dan sumber hutan (Kanianska, 2016; Nugroho et al., 

2018), antaranya kebakaran hutan dan pertanian pindah (Mukul et al., 2016), 

pembukaan tanah hutan secara haram (Acheampong et al., 2019) dan konflik 

tanah adat (Nugroho et al., 2018). Namun begitu, terdapat juga kesan yang 

baik daripada amalan pertanian tradisional ini terutamanya kepada OA yang 

bergantung kepada aktiviti ini untuk menampung kehidupan seharian, 

contohnya membekalkan sumber bahan makanan (Ba et al., 2018; Singh & 

Singh, 2017), mengekalkan variasi tanaman (Ba et al., 2018), meningkatkan 

nilai sistem sosial-ekologi hutan (Fischer et al., 2012), dan mengurangkan 

kemiskinan (Miyamoto, 2020; Yahya, 2019a). Orang Asal (OA) terutamanya 

yang tinggal di pinggir atau di dalam kawasan hutan bergantung kepada 

sumber hutan untuk menampung kehidupan seharian mereka. Kebanyakan 

daripada OA ini adalah terdiri daripada golongan miskin dan kurang 

berkemampuan. Di Sabah sahaja, kadar kemiskinan masih lagi berada pada 

kadar yang tinggi, dimana dianggarkan 45.6% OA bekerja sendiri 

terutamanya dalam sektor perkerjaan berasaskan pertanian, perhutanan dan 

perikanan (Chamhuri et al., 2019; Kementerian Pembangunan Luar Bandar, 

2018). Coomes et al. (2010) dan Miyamoto (2020) turut membuktikan 

bahawa kebanyakan komuniti yang miskin bergantung kepada sistem 

pertanian tradisional dan aktiviti ini dapat membantu mereka keluar daripada 

belengu kemiskinan. Justeru itu, pengurusan sistem pertanian tradisional 

amatlah penting untuk dititikberatkan di samping itu, ia haruslah diurus 

seiring dengan pengurusan hutan mampan (Sustainable Forest Management) 

bagi memastikan pengurusan sumber hutan yang efektif dan bermanfaat 

kepada OA. 

 

Melalui kajian ini, sistem pertanian tradisional yang diamalkan oleh OA 

dapat diperkukuhkan dan disepadukan dengan pengurusan hutan mampan. 

Secara amnya, objektif kajian ini adalah untuk mengkaji jenis sistem 

pertanian tradisional yang diamalkan oleh OA dan mengenalpasti peranan 

mereka dalam mengurangkan degradasi hutan. Peranan OA penting untuk 

dikaji serta dipromosikan bagi memastikan penglibatan dan sumbangan 

mereka dalam aktiviti berasaskan perhutanan dapat diteruskan demi 

memastikan sumber hutan dapat dijaga dengan baik. 

 

Orang Asal dan pengurusan hutan 

 

Sejarah hubungan antara Orang Asal (OA) dengan hutan telah lama bermula 

sejak berjuta tahun dahulu. Subramaniam (2007) dan ASEAN (2017) 

mendefinisikan OA sebagai masyarakat yang mempunyai kesinambungan 

sejarah dengan mengalami penaklukan, diketepikan, dan didiskriminasikan 

yang dibentuk di kawasan penempatan mereka sendiri, yang mempunyai 

identiti etnik, budaya, institusi sosial dan sistem undang-undang yang 

tersendiri. Dikatakan, manusia telah mempunyai hubungan dengan hutan 

melalui tiga peringkat iaitu; tamadun dikuasai oleh hutan; tamadun mengatasi 

hutan; dan tamadun mendominasi hutan (Zon, 1920). Nuar & Lunkapis 

(2019) dan Sayok & Teucher (2018) menegaskan bahawa OA di Sabah 

menjadikan amalan pertanian tradisional ini sebagai sebahagian daripada 

sistem pengetahuan tradisi turun-temurun untuk menguruskan tanaman 

mereka, cara hidup dan budaya mereka. Ini termasuklah pengetahuan tradisi 

dan amalan semasa menanam, menuai, persedian dan pemakanan tumbuhan 

yang mereka tanam (Sayok & Teucher, 2018). 

 

Penglibatan OA dalam pengurusan hutan banyak dilaporkan oleh ramai 

penulis dan penyelidik termasuk Evans et al. (2017), Matsvange et al. (2016), 

Nelson et al. (2014), dan Fritz-Vietta (2016). FAO (2015) turut menyokong 

kenyataan ini bahawa penglibatan OA dalam pengurusan hutan adalah kunci 

utama kepada Pengurusan Hutan Mampan dan pembangunan komuniti 

setempat. Antara aktiviti berasaskan perhutanan yang biasanya melibatkan 

OA adalah seperti penanaman pokok, penandaan dan pemantauan sempadan 

kawasan hutan (Husseini et al., 2015; Turreira-García et al., 2018), 

pencegahan pencerobohan dan pembakaran hutan (McCaffrey, 2015; Mistry 

et al., 2016), dan kursus-kursus berkaitan perhutanan (Kumsap & Inadnon, 

2016; Matsvange et al., 2016; Sitoe & Guedes, 2015). 

 

Walaubagaimanapun, Acheampong et al. (2019) menyatakan bahawa 

peningkatan populasi penduduk dan penguatkuasaan yang lemah boleh 

menyebabkan peningkatan penempatan dan pembukaan tanah pertanian yang 

haram di dalam hutan simpan. Tambahan lagi, penukaran dan pembukaan 

kawasan hutan kepada kawasan pertanian dan pembalakan secara haram yang 

berlaku seperti di Kemboja turut mengakibatkan kadar degradasi di negara 

tersebut meningkat (Turreira-García et al., 2018). Di Sabah, pembukaan 

tanah hutan secara haram untuk aktiviti pertanian sara diri dan pertanian 

pindah juga menjadi salah satu cabaran yang utama dihadapi oleh Jabatan 

Perhutanan Sabah (Jabatan Perhutanan Sabah, 2006; Yahya, 2019a). 

Matsvange et al. (1996) dan Mistry et al. (2016) turut membuktikan bahawa 

kebanyakan kawasan hutan terdegradasi disebabkan aktiviti penukaran tanah 

hutan kepada penanaman pertanian. Di samping itu juga, pencerobohan 

secara haram OA ke atas tanah hutan juga memberi kesan negatif kepada 

pengurusan hutan dan meningkatkan konflik antara agensi penguatkuasa dan 

komuniti (Bhusal et al., 2018).  

Kesedaran dan kefahaman OA terhadap kepentingan menjaga sumber 

alam adalah sangat penting. Namun begitu, kefahaman mereka terhadap 

pengetahuan tradisional berasaskan ekologi terutamanya berkenaan 

pengeluaran hasil makanan dan pengurusan hutan juga dikatakan semakin 

berkurangan (Siahaya et al., 2016). Keadaan ini boleh menyebabkan 

penglibatan OA dan kesedaran mereka terhadap pemuliharaan hutan semakin 

berkurangan. Oleh itu, Oliver et al. (2019) menegaskan bahawa kefahaman 

petani terhadap pemuliharaan ekosistem adalah amat penting untuk 

meningkatkan pengurusan penggunaan tanah.  

 

Pertanian tradisional: konsep dan amalan 

 

Terdapat pelbagai jenis sistem pertanian tradisional yang biasanya diamalkan 

oleh Orang Asal (OA), antaranya ialah pertanian pindah (shifting cultivation), 

pertanian selingan atau integrasi (integrated farming), perhutani atau 

perhutanan-tani (agroforestry), dan penanaman tanaman di sekitar kawasan 

rumah (homegraden) (Jadual 1). Pertanian pindah atau biasanya dikenali 

dengan teknik bakar dan pindah menjadi pilihan utama di kalangan petani 

dan OA untuk mengusahakan kawasan penanaman mereka. Amalan 

pembakaran hutan ini telah lama diamalkan dan ianya merupakan salah satu 

sistem pertanian tradisional yang paling mudah, murah, cepat dan proaktif 

untuk menyuburkan tanah serta mengawal pertumbuhan pokok yang tidak 

diingini (Santín & Doerr, 2016). Namun begitu, sistem amalan pertanian 

pindah ini juga boleh mendatangkan kesan sampingan yang kurang baik 

kepada tanah (Filho et al., 2013) dan pengurangan biodiversiti tumbuhan 

(Borah et al., 2018; Mukul et al., 2016). Di Indonesia, perubahan yang ketara 

dapat dilihat apabila OA daripada kaum Dayak Jalai menukar aktiviti 

kebiasaan mereka sebagai pengamal pertanian pindah (tanaman pertanian dan 

pokok getah) kepada pekerja buruh di ladang getah dan kelapa sawit (Erni, 

2015). Keadaan ini juga turut berlaku di Sabah, kebanyakan golongan belia 

ramai keluar bekerja ke bandar atau pekan untuk memperbaiki kehidupan dan 

meningkatkan pendapatan mereka menyebabkan penglibatan mereka di 

dalam pertanian tradisional dan kebergantungan kepada sumber hutan 

semakin berkurangan (Maid et al., 2017). 

 

Manakala, penanaman selingan merupakan sistem penanaman selingan 

adalah merupakan sistem pertanian tradisional yang mengabungkan teknik 

penanaman pokok tanaman pertanian, penternakan haiwan, perikanan, 

perhutanan dan sebagainya di dalam satu kawasan yang sama (Ansar & 

Fathurrahman, 2019; Cedamon et al., 2019). Gabungan penanaman selingan 

yang menggunakan unsur pertanian dan perhutanan ini boleh memberi impak 

yang baik dan berpotensi meningkatkan jaminan bekalan makanan serta 

menggurangkan degradasi hutan (Paudel et al., 2016). 

 

FAO (2019) mendefinisikan perhutani (perhutanan-tani) sebagai salah 

satu sistem guna tanah dan teknik yang melibatkan pengabungan penanaman 

pokok berkayu termasuk pokok, tumbuhan renek, palma atau buluh, ditanam 

bersama tanaman pertanian atau ternakan haiwan di dalam kawasan yang 

sama. Pelbagai faedah boleh diperolehi apabila sistem perhutani ini 

dijalankan, antaranya ialah; meningkatkan produktiviti pertanian, 

perkhidmatan ekosistem, dan meningkatkan pendapatan isi rumah (Brown et 

al., 2018). Terdapat pelbagai jenis sistem perhutani seperti, penanaman 

pokok pelbagai-guna, alley cropping, agrosilvopastoral, aquaforestry, 

silvopastoral, dan termasuk tanaman untuk pelindungan serta penghadang 

angin (Tolunay et al. 2007) boleh memberi kesan positif kepada pengurusan 

penggunaan tanah yang baik. Istilah perhutani ini kurang digunakan oleh 

komuniti, namun begitu secara praktikalnya, mereka mengamalkan sistem 

perhutani ini di dalam penanaman mereka (Fleming et al., 2019; Munsell et 

al. 2017; Musa et al., 2019). 

 

Teknik penanaman di sekitar kawasan rumah ataupun homegraden 

menjadi pilihan kebanyakan OA kerana kedudukan penanaman yang 

berdekatan dengan rumah mereka amat mudah dijalankan dan dipantau. 

Menurut Galhena et al. (2013), sistem penanaman ini biasanya menggunakan 

sistem penanaman pelbagai jenis tanaman termasuk, sayur-sayuran, pokok 

buah-buahan, pokok hutan atau peladangan, herba, tanaman hiasan, pokok 

ubat-ubatan, dan juga haiwan ternakan. Sistem penanaman di sekitar kawasan 

rumah ini dapat membantu isi rumah yang miskin untuk memenuhi keperluan 

seharian mereka, di samping meningkatkan bekalan makanan dan juga 

mengurangkan kesan kekurangan nutrisi (Ferdous et al., 2016). 

Jadual 1: Jenis-jenis sistem pertanian tradisional  

 

Jenis sistem pertanian 

tradisional 

Deskripsi Penulis dan tahun 

Pertanian pindah Juga dikenali sebagai Swidden, teknik penanaman 

ini melibatkan penanaman secara sementara atau 

jangka pendek dan penanaman akan dilakukan 

secara bertukar-tukar atau berpindah tempat.  

Santín & Doerr (2016); 

Siahaya et al. (2016) 

Perhutani / perhutanan-

tani 

Melibatkan teknik penanaman pokok berkayu dan 

tanaman pertanian atau penternakan di dalam satu 

kawasan yang sama. Sistem ini bukan saja 

menyediakan penghasilan pelbagai produk seperti 

kayu api, bahan makanan, tetapi juga 

mengurangkan hakisan tanah. 

Brown et al. (2016); 

FAO (2019); Tolunay et 

al. (2007) 

Tanaman selingan / integrasi Melibatkan pelbagai tanaman pertanian, perhutani, 

dan penternakan di dalam satu kawasan yang sama 

Cedamon et al. (2019); 

Ansar & Fathurrahman 

(2019) 

Tanaman di sekitar rumah Merupakan sistem produksi tanaman skala kecil 

yang biasanya terletak berhampiran kawasan 

penempatan komuniti. Tanaman digunakan sama 

ada untuk menampung keperluan sara diri ataupun 

untuk dijual. 

Galhena et al. (2013) 

 

 

Metodologi kajian  

 

Lokasi kawasan kajian 

 

Kajian ini di jalankan di Hutan Simpan Gana-Lingkabau yang terletak di 

Daerah Kota Marudu. Hutan simpan ini terletak di kawasan berbukit dan 

jarak daripada Bandar Kota Kinabalu adalah sejauh 130 kilometer. Hutan 

Simpan Gana-Lingkabau ini juga merupakan salah sebuah hutan model untuk 

projek penempatan semula dan Reducing Emissions from Deforestation and 

Degradation (REDD+). Pada tahun 2004, perlaksanan program penempatan 

dan pembangunan infrastuktur (Gana Resettlement and Infrastructure 

Development – GRID) yang dijalankan di Hutan Simpan Gana-Lingkabau ini 

menumpukan kepada projek perhutanan sosial disamping membantu Orang 

Asal (OA) yang ditempatkan semula di luar kawasan hutan untuk 

menyesuaikan diri (Jabatan Perhutanan Sabah, 2006). Kemudian selepas itu, 

pada tahun 2014, tumpuan projek di hutan simpan ini beralih kepada projek 

REDD+. Secara amnya, Projek REDD+ di Hutan Simpan Gana-Lingkabau 

ini telah diselaraskan, dipantau dan dibiayai oleh Kesatuan Eropah di bawah 

projek EU-REDD+ serta diuruskan oleh pihak Jabatan Perhutanan Sabah. 

Projek ini bertujuan untuk meningkatkan penglibatan OA untuk melindungi 

dan pemulihan kawasan tadahan air serta mengurangkan degradasi hutan 

melalui amalan perhutani (Jabatan Perhutanan Sabah, 2019). Pelbagai 

bantuan dan sokongan telah diberikan kepada OA untuk tujuan projek ini, 

dimana bantuan bernilai RM140 juta telah diperuntukan untuk perlaksanaan 

skim penanaman getah, pembangunan jalan raya, pembinaan rumah-rumah 

baru, dan bantuan meyediakan bekalan air (Lee, 2014).  

 

Kawasan Hutan Simpan Gana-Lingkabau ini merangkumi keluasan 

71,300 hektar termasuk Hutan Simpan Lingkabau (Kelas II-Pengeluaran) dan 

Hutan Simpan Gana (Kelas I-Perlindungan) (Jabatan Perhutanan Sabah, 

2005). Dianggarkan terdapat lebih kurang 450 isi rumah dan 1,500 penduduk 

yang majoritinya terdiri daripada kaum Dusun mendiami kawasan ini (Lee, 

2014; Yahya et al. 2012). Terdapat 10 buah kampung yang telah ditempatkan 

semula di luar kawasan hutan simpan ini termasuklah Kampung Kipopogong, 

Kampung Lingkahan, Kampung Nasapu, Kampung Songsogan Makatul 

Darat, Kampung Gouton, Kampung Garung, Kampung Toguhu, Kampung 

Minsusurud, Kampung Songsogon Makatol Laut, dan Kampung Sonsogon 

Paliu. Rajah 1 menunjukkan lokasi kawasan kajian Hutan Simpan Gana-

Lingkabau. 

  

  

 
Sumber: Jabatan Perhutanan Sabah (2018) 

 

Rajah 1: Lokasi Hutan Simpan Gana-Lingkabau, Kota Marudu 

 

 

 

 



Journal of Borneo Social Transformation Studies (JOBSTS), Vol. 6, Number 1, 2020 
ISSN 2462-2095 

Universiti Malaysia Sabah 

 

132 
 

 

Kaedah, persamplen dan reka bentuk kajian 

 

Perolehan data dilakukan secara trangulasi melalui kaedah survei isi rumah 

(pengedaran borang soal selidik), temubual secara individu, dan pemerhatian 

lapangan. Pemilihan responden untuk mengisi borang soal selidik dilakukan 

secara persampelan bola salji (snowball sampling) dan mudah (convenient 

sampling). Ketua atau wakil isi rumah (sekiranya ketua isi rumah keluar 

bekerja di luar kawasan) telah di temubual secara berpandu untuk menjawab 

borang soal selidik. Pemilihan responden adalah bergantung kepada beberapa 

faktor iaitu; kesediaan responden untuk menjawab soalan, umur responden 

(18 tahun ke atas, dan status asal responden (hanya Orang Asal dari kampung 

ini ditemubual). Sekurang-kurangnya seramai 139 isi rumah (31% daripada 

jumlah keseluruhan isi rumah) telah menjawab soalan borang soal selidik ini.  

Borang soal selidik berstruktur telah disediakan dengan berpandukan tiga 

soalan kajian iaitu: i) maklumat sosio-demografi OA di kawasan ini; ii) jenis 

sistem pertanian tradisional yang diamalkan; dan iii) peranan yang 

disumbangkan oleh OA untuk mengurangkan degradasi hutan mengikut 

persepsi mereka. Skala likert juga digunakan untuk menilai persepsi OA 

terhadap peranan yang mereka jalankan untuk mengurangkan degradasi hutan 

(1 = sangat rendah sehingga 5 = sangat tinggi). Manakala, untuk temubual 

secara individu, sekurang-kurangnya 5 orang informan atau pemberi 

maklumat telah dipilih, ini termasuklah pegawai Jabatan Perhutanan Sabah, 

ketua kampung, dan ahli-ahli jawatankuasa kampung. Soalan temubual 

secara individu merangkumi soalan berkaitan keadaan kampung, penglibatan 

OA secara menyeluruh dalam aktiviti berkaitan dengan perhutanan, isu-isu 

kampung, dan pendapat mereka tentang peluang serta penambahbaikan 

berkaitan dengan pembangunan kampung, penanaman tradisional, dan 

pengurusan hutan di masa akan datang telah dikemukakan.  

 

Proses kutipan data ini telah mengambil masa selama 2 bulan bermula 

daripada Jun sehingga Julai 2018. Pada dua minggu pertama, kajian rintis 

telah dilakukan untuk menguji borang soal selidik dan juga membuat tinjauan 

awal ke atas kawasan kajian. Pada minggu seterusnya, kutipan data sebenar 

telah dilakukan secara berperingkat. Hal ini adalah disebabkan kumpulan 

penyelidik terpaksa berulang alik ke luar Pekan untuk bermalam kerana di 

kawasan kajian mengalami kekurangan masalah air dan ketiadaan rangkaian 

komunikasi untuk perhubungan yang mana ia sedikit sebanyak menyukarkan 

kelancaran pergerakan penyelidik. Namun begitu, secara keseluruhannya, 

kutipan data berjalan dengan lancar dan semua maklumat yang diperlukan 

telah diperolehi. Responden yang ditemubual juga memberikan kerjasama 

yang sangat baik. 

Keputusan dan perbincangan  

  

Maklumat sosio-demografi  

 

Berdasarkan kepada maklumat sosio-demografi Orang Asal (OA) yang telah 

diperolehi daripada hasil kajian ini, didapati bahawa majoriti 86 responden 

(62%) yang terlibat dalam kajian ini adalah perempuan (Jadual 2). Tidak 

dinafikan, kadar peratusan responden wanita adalah tinggi mungkin 

disebabkan pada masa pengutipan data, kaum wanita lebih ramai yang berada 

di rumah berbanding lelaki. Kebanyakan responden lelaki berada di luar 

rumah kerana bekerja dan mempunyai urusan yang perlu dilakukan. 

Penglibatan kaum wanita (94%) dalam sistem pertanian tradisional ini juga 

adalah hamper menyamai penglibatan lelaki (100%), dimana penglibatan 

mereka dalam pertanian tradisional tidak terdapat perbezaan yang signifikan 

(X2 = 3.196, p = 0.074). Hasil kajian ini juga turut disokong oleh Mulyoutami 

et al. (2016), di mana penglibatan kaum wanita dalam pertanian tradisional 

adalah dilihat lebih tinggi berbanding golongan lelaki di Sulawesi, Indonesia. 

Akhter et al. (2010) turut menjelaskan bahawa kaum wanita memainkan 

peranan yang lebih baik di dalam pengurusan dan perlaksanan pertanian 

berbanding lelaki terutamanya dalam sistem penanaman di sekitar kawasan 

rumah. Hal ini mungkin berlaku disebabkan kaum lelaki bekerja di luar dan 

sekiranya mereka mempunyai kebun, kebun tersebut berada jauh daripada 

rumah mereka. Kebanyakan wanita berada di rumah sepanjang masa 

menguruskan anak dan urusan rumah tangga, oleh itu penanaman di sekitar 

kawasan rumah adalah aktiviti yang mudah dilakukan dan dapat mengisi 

masa terluang mereka.  

 

Analisa juga menunjukkan bahawa lingkungan umur antara 29 hingga 39 

tahun adalah yang paling ramai terlibat dalam kajian ini (30%). Hal ini 

mungkin juga disebabkan, responden yang menjawab soalan adalah ramai 

tergolong dalam kelompok umur ini. Analisa menunjukkan penglibatan 

responden mengikut umur didapati tidak terdapat perbezaan yang signifikan 

kerana semua peringkat umur termasuk 18 tahun sehingga lebih daripada 50 

tahun juga terlibat dalam sistem pertanian tradisional (X2 = 3.877, p = 0.275). 

Umur responden yang terlibat dalam pertanian adalah pelbagai dan tidak 

cenderung kepada peringkat umur yang tertentu sahaja (Dave et al., 2017). 

Umur juga mempengaruhi sikap OA terhadap penglibatan mereka dalam 

penanaman pokok (Kobbail, 2012).  

Disamping itu, jenis pekerjaan responden juga tidak menunjukkan 

sebarang perbezaan dengan penglibatan mereka dalam sistem pertanian 

tradisional (X2 = 6.477, p = 0.372). Dianggarkan, 65% responden menyatakan 

mereka bekerja sebagai petani untuk menampung kehidupan dan ekonomi 

mereka. Menurut mereka juga, pekerjaan sebagai petani memonopoli 

peratusan pekerjaan yang tertinggi di Hutan Simpan Gana-Lingkabau ini. 

Kadar peratusan isi rumah yang bekerja di sektor pertanian termasuklah 

petani kecil-kecilan, sara diri, dan industri pertanian besar-besaran seperti 

kelapa sawit dan getah adalah masih tinggi di kalangan penduduk di Sabah. 

Sebagai contohnya, isirumah yang menjalankan agroperhutani (perhutanan-

tani) di Marotai Besar, Tawau adalah 54% adalah petani (Musa et al., 2019). 

Kenyataan ini turut di sokong oleh Maid et al. (2017), di mana 99% OA di 

sebuah perkampungan di kawasan Unit Pengurusan Hutan (Forest 

Management Unit) di Sook, Keningau masih bergantung sepenuhnya kepada 

amalan pertanian tradisional. Orang Asli di Semenanjung Malaysia juga 

menunjukkan bahawa 58% responden pernah terlibat dengan pertanian 

(Yacob et al., 2012). Walaubagaimanapun, kadar peratusan pekerjaan di 

sektor berasaskan pertanian semakin berkurangan dari tahun ke tahun (Ng, 

2016). 

 

Latar belakang pendidikan juga menunjukkan bahawa 54% responden 

dari kawasan ini tidak mempunyai pendidikan formal. Namun begitu, kadar 

peratusan antara responden yang terlibat dalam sistem pertanian tradisional 

mengikut tahap pendidikan tidak menunjukkan sebarang perbezaan (X2 = 

7.458, p = 0.059). Kadar peratusan responden yang tidak mempunyai 

pendidikan formal agak tinggi di kawasan ini kerana di sebabkan ketiadaan 

sekolah yang berdekatan pada masa tersebut dan juga kedudukan kampung 

ini yang amat jauh dari pekan Kota Marudu. Kebanyakan OA yang tinggal di 

kawasan dalam atau pinggir hutan tidak mempunyai pendidikan formal 

(Kobbail, 2012; Maid et al., 2017). 

 

Seterusnya, Analisa menunjukan perkaitan di antara status penyertaan 

OA dalam aktiviti berkaitan dengan perhutanan dan pertanian tradisional. 

Walaupun terdapat 59% daripada responden yang tidak terlibat sebagai 

peserta dalam aktiviti pengurusan perhutanan (di mana peserta menerima 

banyak bantuan dan insentif untuk aktiviti penanaman), mereka tetap 

meneruskan aktiviti pertanian tradisional. Situasi ini dibuktikan dengan 

analisa Chi square, menunjukkan tidak terdapat perbezaan di antara peserta 

dan bukan peserta aktiviti pengurusan perhutanan yang terlibat dalam 

pertanian tradisional (X2 = 3.605, p = 0.058).  

Jadual 2: Maklumat sosio-demografi responden  

 

Sosio-demografi Ciri-ciri 

Bilangan 

responden 

(%) 

Penglibatan dalam sistem 

pertanian tradisional 
X2 p 

Terlibat (%) Tidak terlibat 

(%) 

Jantina Lelaki 53 (38%) 53 (100% - 
3.196 0.074 

Perempuan 86 (62%) 81(94%) 5 (6%) 

Umur 18-28 tahun 40 (29%) 38 (95%) 2 (5%) 

3.877 0.275 
29-39 tahun 42 (30%) 39 (93%) 3 (7%) 

40-50 tahun 27 (19%) 27 (100%) - 

>51 tahun 30 (22%) 30 (100%) - 

Pekerjaan Pekerja kerajaan 11 (8%) 11 (100%) - 

6.477 0.372 

Pekerja swasta 1 (1%) 1 (100%) - 

Petani 90 (65%) 88 (98) 2 (2%) 

Berniaga kedai runcit 7 (5%) 7 (100%) - 

Pembuat kraftangan 4 (3%) 4 (100%) - 

Suri rumah 25 (18%) 22 (88%) 3 (12%) 

Tidak bekerja 1 (1%) 1 (100%) - 

Pendidikan Sekolah rendah 27 (19%) 25 (93%) 2 (7%)   

Sekolah menengah 31 (22%) 28 (9%) 3 (8%) 

IPTA/IPTS/Kolej 6 (4%) 6 (100%) - 

 Tiada Pendidikan 

formal 

75 (54%) 75 (100%) - 

Status penyertaan 

dalam aktiviti 

pengurusan 

perhutanan 

Peserta  57 (41%) 57 (100%) - 3.605 0.058 

Bukan peserta  82 (59%) 77 (94%) 6 (6%) 

Nota: nilai signifikan adalah pada p<0.005. 

 

Rajah 2 menunjukkan majoriti responden yang terlibat dalam pertanian 

tradisional mempunyai purata pendapatan bulanan sebanyak RM379. Kadar 

pendapatan bulanan ini amatlah rendah dan mereka dikategorikan dalam 

golongan yang miskin. Keputusan ini disokong oleh penyataan daripada 

Kementerian Perumahan dan Kerajaan Tempatan (2019), dimana kadar 

pendapatan bulanan isi rumah di bawah RM690 sebulan adalah dianggap 

golongan miskin tegar, manakala pendapatan RM1,160 sebulan adalah 

termasuk dalam kategori miskin. Dapatan daripada kajian lain yang berkaitan 

dengan penglibatan OA dalam aktiviti pertanian tradisional seperti Maid et 

al. (2017), Musa et al. (2019), dan Yahya (2019a) juga menunjukkan 

majoriti OA mempunyai pendapatan bulanan yang rendah dan kebanyakkan 

mereka memperolehi serendah RM500 ke bawah. Kebanyakan mereka juga 

terpaksa bergantung dan mengambil hasil hutan bukan kayu seperti sayur-

sayuran hutan, rotan, buluh, cendawan hutan, herba dan pokok ubat-ubatan 

liar untuk keperluan mereka. 

 

 
Rajah 2: Pendapatan bulanan dibahagikan mengikut status penglibatan responden 

dalam aktiviti pertanian tradisional 

 

Jenis pertanian tradisional 

 

Hasil kajian menunjukkan bahawa majoriti Orang Asal (OA) memilih 

sistem penanaman tradisional berbentuk tanaman selingan (89%), diikuti 

dengan jenis tanaman di sekitar kawasan rumah (76%), dan perhutani 

(perhutanan-tani) (74%). Terdapat perbezaan yang signifikan antara 

responden yang terlibat dan tidak terlibat dalam sistem penanaman 

tradisional bagi keempat-empat sistem penanaman tradisional tersebut 

(Jadual 3). Menurut Musa et al. (2019), majoriti 93% responden di lima 

kampung di Merotai Besar, Tawau menjalankan perhutani, walaupun 

pengetahuan dan kesedaran mereka terhadap aktiviti ini masih lagi rendah. 

Penggunaan nama dan terma yang berbeza, yang kurang di fahami dan 

digunakan oleh orang kampung juga merupakan salah satu limitasi di dalam 

sistem penanaman tradisional. Sebagai contohnya, perhutani juga 

dibahagikan jenis penanaman yang lain seperti “agrosivopastura” iaitu 

tanaman di sekitar rumah (homegarden) yang melibatkan penternakan (Shin 

et al., 2020). 

Rajah 3 menunjukkan salah satu contoh jenis penanaman yang di tanam 

di sekitar kawasan rumah OA di Hutan Simpan Gana-Lingkabau. Jenis 

tanaman yang mereka tanam juga amat terhad kerana disebabkan keadaan 

tanah yang kurang subur dan kekurangan bekalan air. Kawasan perhutani 

atau Agropolitan yang disediakan oleh pihak Jabatan Perhutanan Sabah 

dengan kerjasama Lembaga Getah Sabah kepada setiap peserta pengurusan 

perhutanan yang terlibat telah digunakan untuk menanam pokok getah dan 

pokok buah-buahan (Bernama, 2018). Antara pokok lain yang ditanam oleh 

OA adalah Artocarpus odoratissimus (pokok tarap), Artocarpus integer 

(pokok Cempedak), Dipterocarpus spp., dan Durio spp. (pokok durian) 

(Yahya, 2019b). 

 

Jadual 3: Jenis sistem pertanian tradisional  

 

Jenis pertanian 

tradisional 

Bilangan responden (%) 
X2 df p 

Terlibat Tidak terlibat  

Pertanian pindah 18 (13%) 121 (87%) 76.324 1 0.0001 

Perhutani 

(perhutanan-tani) 

103 (74%) 36 (26%) 352.29 1 0.0001 

Tanaman selingan 123 (89%) 16 (12%) 70.511 1 00001 

Tanaman di sekitar 

kawasan rumah 

(homegarden) 

106 (76%) 33 (24%) 38.338 1 0.0001 

 

 

Rajah 3: Salah satu contoh penanaman yang baru diusahakan di sekitar kawasan 

rumah (homegarden) oleh Orang Asal  

Peranan Orang Asal dalam mengurangkan degradasi hutan 

 

Analisa hasil daripada kajian ini juga menunjukkan bahawa peranan yang 

dijalankan oleh Orang Asal (OA) dalam mengurangkan degradasi hutan lebih 

cenderung kepada tahap yang positif (Rajah 4). Pernyataan OA terhadap 

sumbangan mereka untuk mengurangkan degradasi ini diperolehi 

berdasarkan pendapat mereka sendiri semasa kajian rintis dijalankan. 

Kemudian, pernyataan ini telah ditambahbaik oleh penyelidik berdasarkan 

kajian-kajian terdahulu dan teori berkenaan dengan peranan OA dan 

degradasi hutan untuk dimasukkan di dalam soalan borang soal selidik 

semasa kajian kutipan data sebenar dijalankan. 

 

Antara peranan-peranan yang tertinggi dinyatakan oleh OA adalah 

seperti, melakukan penanaman perhutani (perhutanan-tani) (71%), 

mengelakkan kebakaran hutan (68%), mengurangkan pertanian pindah 

(66%), mengamalkan penanaman giliran (65%), dan memperbanyakkan 

tanaman selingan (55%) dapat dirasakan dapat membantu mengurangkan 

degradasi hutan. Kenyatan ini turut dibuktikan oleh Minang et al. (2014), 

dimana sistem perhutani melalui projek REDD+ dianggap sebagai strategi 

yang terbaik untuk mengurangkan degradasi hutan. Kawasan Hutan Simpan 

Gana-Lingkabau juga termasuk di dalam projek EU-REDD+, di mana aktiviti 

diwujudkan untuk mengalakkan pengurusan hutan secara mampan dan 

mengurangkan kadar pelepasan karbon di Negeri Sabah (Jabatan Perhutanan 

Sabah, 2019). Antara aktiviti yang dijalankan adalah penanaman pokok-

pokok hutan, mengalakkan aktiviti perhutani di kalangan penduduk kampung 

dan tidak melakukan sebarang pembakaran terbuka. 

 

Walaubagaimanapun, kebergantungan OA terhadap penggunaan racun 

untuk mengawal pertumbuhan rumpai di kawasan penanaman masih lagi 

sangat tinggi. Seramai 35% responden berpendapat bahawa pengurangan 

penggunaan racun untuk mengawal degradasi hutan masih dianggap sangat 

rendah. Begitu juga dengan penglibatan mereka dalam kursus-kursus yang 

berkaitan dengan aktiviti perhutanan, masih juga lagi dianggap rendah (36%). 

Mereka berpendapat bahawa kursus-kursus berkaitan dengan perhutanan 

adalah sangat terhad, oleh itu, mereka menyatakan bahawa peranan mereka 

dalam mengikuti kursus-kursus yang berkaitan dengan perhutanan adalah 

sangat kurang. Sepanjang pengwujudkan program pengurusan perhutanan di 

Hutan Simpan Gana-Lingkabau, penglibatan orang kampung di dalam 

kursus-kursus seperti kaedah penanaman halia dan keledek, penghasilan 

madu lebah, pembuatan kraftangan dan sebagainya adalah baik walaupun 

aktiviti ini tidak kerap dijalankan. 

 

 

Rajah 3: Peranan Orang Asal dalam mengurangkan degradasi hutan 

 

Kesimpulan dan rekomendasi 

 

Kajian ini menunjukkan bahawa Orang Asal (OA) di Hutan Simpan Gana-

Lingkabau lebih cenderung mengamalkan sistem penanaman tradisional yang 

berbentuk tanaman selingan, tanaman di sekitar kawasan rumah, dan 

perhutani (perhutanan-tani). Disebalik itu juga penanaman pindah masih 

dipraktikan oleh sebilangan kecil OA di kawasan ini. Keadaan seumpama ini 

menjadi salah satu cabaran yang besar dihadapi oleh pihak Jabatan 

Perhutanan Sabah dalam menguruskan kawasan hutan simpan, terutama 

sekali apabila kawasan hutan tersebut dibawah projek REDD+. Namun 

begitu, peranan yang dimainkan oleh OA melalui aktiviti pertanian 

tradisional mampu membantu mengurangkan degradasi hutan dengan cara 

mengantikan teknik penanaman yang lebih efisien dan lestari. Peranan OA 

seperti meningkatkan penanaman perhutani, mengurangkan pembakaran 

hutan dan pertanian pindah, serta memperbanyakkan penanaman giliran dan 

selingan dapat membantu Jabatan Perhutanan Sabah mengurangkan degradasi 

hutan. Kajian ini juga mendapati bahawa OA menghadapi kekangan dalam 

menjalankan pertanian tradisional dan mengurangkan degradasi hutan 

disebabkan oleh beberapa perkara: 1) kebergantungan mereka terhadap 

penggunaan racun rumpai; 2) kurang pengetahuan dan kemahiran; 3) keadaan 

tanah yang kurang subur; dan 4) limitasi bekalan air (dianggap boleh 

mempengaruhi sistem pertanian tradisional mereka). Di samping itu juga, OA 

tidak boleh membuka kawasan hutan secara haram dan hanya di benarkan di 

kawasan yang telah dikhususkan untuk menjalankan penanaman. Sebelum ini 

OA bebas membuka tanah hutan untuk penanaman di dalam hutan tanpa 

larangan, tetapi dengan adanya pengurusan perhutanan, aktiviti pembukaan 

hutan secara haram telah dikawal. Oleh itu, peranan dan penglibatan OA di 

dalam sistem tanam pertanian tradisional secara lestari perlu diteruskan dan 

disokong untuk memastikan aktiviti yang boleh menyebabkan degradasi 

hutan dapat dibendung. Penambahbaikan terhadap amalan pertanian 

tradisional yang sedia ada dan peningkatan ilmu serta kemahiran OA 

berkaitan dengan pengurusan hutan juga perlu dipertingkatkan dan diteruskan 

di masa akan datang. 

